
„Hala anak-anak habis loe maoe bagimana ? Perkara adat si goea kata gampang dirobah; apa lagi kaloe ia soeda ada di sini kita bisa kasi adjaran.“

Istrinja tinggal berdiam, tapi Hoaij-wan lantas berkata :

„Dan goea inget begini: Ek-tjong boleh dibilang ada pinter djoega, banjak tjampoeran dan tingka-lakoenja djoega baek. Kaloe kita berbesan sama dia, kasi goea satoe hari satoe malem engga ada oemoer, kita poenja anak-anak ada jang toentoen, djadi engga kwatir; apa lagi kaloe anaknja engga djelek, itoe ada lebi baek lagi. Bagimana loe poenja pikiran ?“

„Itoe perkara masi lama boeat apa direktjokin dari sekarang," djawab sang istri. „Hoei-djin sekarang baroe lima belas; sampe Hoei-djin oemoer delapan belas masi ada tiga tahon; nanti sadja kita bitjarain lagi kaloe soeda sampe temponja, sekarang masi terlaloe tangeh.“

„Eh, loe boleh keh koetjing engga ngarti orang poenja omong," kata Hoaij-wan dengen sedikit sengit. „Loe masi engga ngarti ? — dibitjarain sekarang djoega boekan lantas maoe dilamar dan dikawinin, tapi apa namanja tjoema berdami sadja di satoeroe kita. 'Na soeda soeka dan kaloe loe soeka djoega, nanti soeda sampe waktoenja jang baek baroe kita lamar. Kaloe sampe itoe waktoe a soeda bertoendangan sama laen orang, soeda,

